
Pisortat ingerlatseqatigiiffiisa allattugaataanik innuttaasut piniarsinnaalersinnissaat anguniarlugu 

pisortat ingerlatsinerat pillugu paasitinneqarsinnaatitaanermut Inatsisartut inatsisaat 

allanngortittariaqarnersoq pillugu apeqquteqaat allaavigalugu oqallinnissamik siunnersuut 

(Inatsisartunut ilaasortaq Justus Hansen, Demokraatit) 

Demokraatit sinnerlugit Inatsisartunut ilaasortaq Justus Hansen oqallisissaq una pingaarutilik qaqimmagu 

qutsavigerusuppara, immikkoortumi uani oqallinnissaq pisariaqavissortutut isigigakku.  

 

Demokraatinut pingaaruteqarluinnarpoq pisortat ingerlatsinerannut innuttaasut sapinngisamik 

pitsaanerpaamik malinnaasinnaatitaasarnissaat. Taamaattumillu arlaleriarluta siunnersuutigisarsimavarput 

siunertaralugu ammanerusumik paasiuminarnerusumillu ingerlatsisoqalernissaa. Ilaatigut Inatsisartut 

Siulittaasoqarfiani ammanerusumik ingerlatsilernissamut siunnersuuteqarpugut taamatullu aamma 

whistleblowerinut tunngasoq aamma qaqissimallutigu, tamatumunnga assersuutissatsialaapput. 

 

Uani oqallinnermi pineqarput Namminersorlutik oqartussat iluini ingerlatsitseqatigiifiit, tassanilu 

ingerlatsitsiviit allattugaataanik innuttaasut malinnaasinnaalernissaat. Inatsisartunut ilaasortap Justus 

Hansenip ilaatigut Danmarkimi pissutsit assersuutigai, paasitinneqarsinnaatitaaneq pillugu inatsimmi 

nutaami paasitinneqarsinnaatitaanerup ingerlatseqatigiiffinnut pisortanit 75%-init annerusumik 

pigineqartunut aallaaviatigut inuinnarnut tusagassaqartitsivinnullu atuunnera pillugu aalajangersagaqartoq 

siunnersuuteqartup eqqaavaa. Demokraatiniit kissaatigaarput nunatsinni tassunga assigusumik 

aaqqissuussissasugut neriuutigaarput, soorunalimi nunatsinnut tulluussukkamik.  

 

Paarlattuanilli Naalakkersuisut tunngavilersuutigaat tamanna suliffinnut unammillerneqartunut angisuumik 

ajornartorsiortitsilersinnaasoq, taamatut paasitinneqarsinnaatitaaneq pillugu inatsimmut 

ilanngussisoqassagaluarpat.  

 

Atagu tassunga atatillugu apeqqummik saqqummiussilaariarlanga: Sooq unammilleqatigiiffiusut iluanni 

pisortat suliffeqarfiutaannik peqassaagut? Naapertuunnerussanngikkaluarnerluni immikkoortuni 

taamaattumi namminersortut kiffaanngissuseqarlutik unammilleqatigiisinneqartuugaluarpata? 

Demokraatini isumaqarpugut taamaattariaqaraluartoq. Pisortat suliffeqarfiutaat pissaaneqarpallaaqaat.  

Tamanna tunngavigalugu Naalakkersuisut ernummataat aaqqinneqarsinnaanngitsutut isiginngilarput. 

Tamatuma saniatigut Naalakkersuisunut oqaatigerusuppara, inatsisiliortoqarsinnaammat minitaqarluni. 

Tassa imaappoq, niuernermi isertuussassaatitaasut allattugaatillu isertuussassaatitaasut allattugaatinik 

piniarnermi matoqqatinneqarsinnaapput. Demokraatini isumarput naapertorlugu tamanna 

ajornartorsuusussaanngilaq.  

 

Inatsisartuni partiit allat isummersuutaasa tusarnissaannut qilanaarpugut taamatullu aamma 

oqallinnissamut qilanaarpugut.  

 

 


